
				এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 
২২
দারোগার দপ্তর, ১৫৯ সংখ্যা।



একজন চামড়ার মহাজন তাহাকে রাখিয়াছে, তাহারই সহিত সে সেই স্থানে বাস করিয়া থাকে।

 আমি। সেই চামড়ার মহাজন কি উহাদিগের জাতীয়?

 বন্ধু। না।

 আমি। তবে সে কোন্ জাতীয়?

 বন্ধু। মুসলমান বলিয়া আমি শুনিয়াছি কিন্তু কখন তাহাকে দেখি নাই।

 আমি। তুমি সেই স্ত্রীলোকটিকে দেখিয়াছ?

 বন্ধু। খুব দেখিয়াছি, অনেকবার দেখিয়াছি।

 আমি। সে দেখিতে কেমন?

 বন্ধু। বেশ সুশ্রী।

 আমি। তাহার ভগ্নী দেখিতে যেরূপ?

 বন্ধু। আমার বোধ হয় ইহা অপেক্ষাও সে দেখিতে ভাল।

 আমি। সে এটী অপেক্ষা বড় না ছোট?

 বন্ধু। সেই বড়, আর যেটীকে এখন দেখিতে পাইতেছ, সেই ছোট।

 আমি। তাহার মস্তকের কেশ দেখিতে কিরূপ?

 বন্ধু। ইহাদিগের যেরূপ কেশের বাহার দেখিতেছ, তাহার কেশও সেইরূপ। ইহাদিগের তিনজনেরই কেশের সমান বাহার।

 আমি। এরূপ কেশ তুমি আর কখন দেখিয়াছ?

 বন্ধু। আমি অনেক জাতীয় স্ত্রীলোক দেখিয়াছি, হিসাব মত প্রায় ইহুদি পাড়ার মধ্যেই বাস করিয়া থাকি, কিন্তু এই তিনটা স্ত্রীলোক ভিন্ন অপর কোন স্ত্রীলোকের মস্তকে এরূপ কেশরাশী আর কখন দেখি নাই।

